
article analyzes issues of criminal liability предусмотрed under Article 266 of the Criminal Code of the Republic 

YAQIN QARINDOSHLAR BILAN BOGʻLIQ HOLATLARDA TRANSPORT 
VOSITALARI HARAKATI YOKI ULARDAN FOYDALANISH XAVFSIZLIGI 
QOIDALARINI BUZISH JINOYATLARINI KVALIFIKATSIYA QILISHDA 
INSONPARVARLIK PRINSIPINI QOʻLLASH MASALALARI 

Majidov Islomjon Dilshod oʻgʻli 
Huquqni muhofaza qilish akademiyasi magistratura tinglovchisi  

Annotatsiya. Hozirgi kunda mamlakatimizda yoʻl-transport hodisalarining soni ortib borayotgani kuzatilmoqda. 
Mazkur maqolada Oʻzbekiston Respublikasi Jinoyat kodeksining 266-moddasida nazarda tutilgan jinoiy 
javobgarlik masalalari tahlil qilingan. Jumladan, ushbu jinoyat tarkibining obyektiv va subyektiv belgilari, 
shuningdek uni kvalifikatsiya qilishda ahamiyatga ega boʻlgan holatlar ilmiy jihatdan yoritilgan. 
Shu bilan birga, maqolada sodir etilgan yoʻl-transport hodisalarida jabrlanuvchining aybdor haydovchiga yaqin 
qarindosh boʻlishi bilan bogʻliq muammolar tahlil qilingan hamda ularni bartaraf etish yuzasidan asosli taklif va 
tavsiyalar ilgari surilgan. 

Kalit soʻzlar: yoʻl harakati xavfsizligi, jinoiy javobgarlik, yaqin qarindoshlar ishtirokidagi yoʻl-transport hodisalari, 
jinoyatni kvalifikatsiya qilish, yoʻl harakati xavfsizligini taʼminlashning huquqiy asoslari. 

Kirish. Transport vositalari zamonaviy jamiyat ijtimoiy-iqtisodiy hayotining ajralmas 

qismi sifatida muhim ahamiyat kasb etadi. Ular insonlarning harakatlanishi, yuk tashish, 

iqtisodiy aloqalarni taʼminlash hamda hududlar oʻrtasidagi integratsiya jarayonlarini 

rivojlantirishda asosiy vosita sifatida namoyon boʻladi. Ayni paytda, transport 

infratuzilmasining jadal rivojlanishi va avtotransport vositalari sonining ortishi jamiyatda bir 

qator yangi muammolarni, jumladan, yoʻl harakati xavfsizligi bilan bogʻliq tahdidlarni yuzaga 

keltirmoqda. 

Maʼlumki, transport vositalari oʻz tabiatiga koʻra yuqori xavf manbai hisoblanadi. 

Ulardan notoʻgʻri yoki ehtiyotsiz foydalanish inson hayoti va sogʻligʻiga jiddiy zarar yetkazishi, 

ogʻir oqibatlarga olib kelishi mumkin. Xususan, yoʻl harakati qoidalariga rioya etmaslik 

natijasida yuzaga kelayotgan yoʻl-transport hodisalari nafaqat moddiy zarar, balki insonlar 

oʻlimi va jarohatlanishi kabi ogʻir ijtimoiy oqibatlarni keltirib chiqarmoqda. Bu esa mazkur 

sohada huquqiy tartibga solish mexanizmlarini takomillashtirishni taqozo etadi. 

Shu munosabat bilan davlat tomonidan yoʻl harakati xavfsizligini taʼminlash, ushbu 

sohada huquqbuzarliklarning oldini olish, aybdor shaxslarni javobgarlikka tortish hamda 

jamiyatda huquqiy ong va madaniyatni yuksaltirish ustuvor vazifalardan biri sifatida 

belgilangan. Bu borada jinoyat-huquqiy vositalar muhim oʻrin tutadi, chunki aynan ular orqali 

eng xavfli huquqbuzarliklarga nisbatan taʼsir choralari qoʻllaniladi. 

Shu bilan birga, transport vositalari harakati xavfsizligi qoidalarini buzish bilan bogʻliq 

jinoyatlarni kvalifikatsiya qilish jarayonida muayyan murakkab holatlar yuzaga kelmoqda. 

Ayniqsa, yaqin qarindoshlar ishtirok etgan holatlarda sodir etilgan yoʻl-transport hodisalarida 

jinoyatga huquqiy baho berishda nafaqat formal-yuridik, balki axloqiy va ijtimoiy omillarni ham 

inobatga olish talab etiladi. Bunday holatlarda insonparvarlik prinsipini qoʻllash masalasi 

alohida ahamiyat kasb etadi. 

Insonparvarlik prinsipi jinoyat huquqining asosiy tamoyillaridan biri boʻlib, u shaxsning 

qadr-qimmatini hurmat qilish, jazo tayinlashda uning shaxsiy xususiyatlari va ijtimoiy holatini 

hisobga olishni nazarda tutadi. Shu jihatdan, yaqin qarindoshlar bilan bogʻliq holatlarda 

jinoyatlarni kvalifikatsiya qilishda mazkur prinsipni toʻgʻri va asosli qoʻllash, bir tomondan, 

adolatni taʼminlashga, ikkinchi tomondan esa, jinoyat huquqini gumanizatsiya qilishga xizmat 

qiladi. 

Shuning uchun mazkur tadqiqot transport vositalari harakati xavfsizligi qoidalarini 

buzish jinoyatlarini kvalifikatsiya qilishda insonparvarlik prinsipini qoʻllashning nazariy va 

amaliy jihatlarini oʻrganishga qaratilgan boʻlib, uning natijalari qonunchilikni takomillashtirish 

va huquqni qoʻllash amaliyotini samarali tashkil etishda muhim ahamiyatga ega boʻlishi 

mumkin. 

Yoʻl harakati qoidalarini buzish koʻp hollarda kichik huquqbuzarlik sifatida qabul 

qilinsa-da, ayrim holatlarda bu harakatlar ogʻir oqibatlarga olib keladi. Har yili minglab insonlar 

yoʻl-transport hodisasi natijasida turli darajada tan jarohatlari oladi yoki vafot etadi. 

Oʻzbekistonda sodir etilgan yoʻl-transport hodisalarini tahlil qiladigan boʻlsak, respublikamizda 

2023 yilda 9.839 ta yoʻl-transport hodisalari sodir etilib, 9.209 nafar fuqarolar tan jarohatlari 

olgan va 2.282 nafar fuqarolar halok boʻlgan [1]. 2024 yilda 9364 ta yoʻl-transport hodisalari 

sodir etilib, 8901 nafar fuqarolar tan jarohati olgan va 2199 kishi vafot etgan [2]. 2025 yilda 

9.226 ta yoʻl-transport hodisalari sodir etilib, 8.901 nafar fuqarolar tan jarohatlari olgan va 

2.188 nafar fuqarolar halok boʻlgan [3]. Jahon sogʻliqni saqlash tashkilotiga tayanib maʼlum 

qilinishicha, YTHlar odam oʻlimining asosiy sabablaridan biri hisoblanadi. 

Adabiyotlar tahlili. Transport vositalari harakati yoki ulardan foydalanish xavfsizligi 

qoidalarini buzish uchun jinoiy javobgarlik Oʻzbekiston Respublikasi JKsining 266-moddasida 

nazarda tutilgan. 266-modda boʻyicha jinoyat subyekti — 16 yoshga toʻlgan va transport 

vositasini boshqaruvchi aqli raso jismoniy shaxs hisoblanadi. 

Jinoyat huquqida aybdorlik jinoyat tarkibining subyektiv tomon elementi sifatida 

qaraladi. Jinoyat tarkibida subyektiv tomonning boʻlmasligi jinoiy javobgarlikni istisno 

qiladi[4]. Yoʻl-transport hodisalari ehtiyotsizlik orqali sodir etilib, bunda haydovchi oʻziga 

ishonib transport vositasini yuqori tezlikda boshqaradi, svetoforning taqiqlovchi chirogʻida 

chorrahaga kirib boradi, mast holatda transport vositasini boshqaradi, piyodalarga yoʻl 

bermasdan harakatlanadi va boshqa yoʻl-harakati qoidalariga rioya etmasdan harakatlanishi 

natijasida sodir boʻladi.   

Oʻzbekiston Respublikasi JKning 19-moddasiga koʻra, jinoyat shaxsning aybli qilmishlari 

orqali sodir etilgan taqdirdagina jinoyat hisoblanadi. Aybsiz shaxs javobgarlikka tortilmaydi 

[5]. 

Shuningdek, Oʻzbekiston Respublikasi JKning 266-moddasiga asosan, transport 

vositasini boshqaruvchi shaxs tomonidan transport vositalari harakati yoki ulardan 

foydalanish xavfsizligi qoidalarini buzish badanga oʻrtacha ogʻir yoki ogʻir shikast yetkazsa 

yoxud odam oʻlimi, boshqa ogʻir oqibatlarga olib kelsa, jinoiy javobgarlik yuzaga keladi [6]. 

Yoʻl-transport hodisalarida aybdorlik masalasi boshqa jinoyatlardan farq qiladi. Chunki 

haydovchining aybdorlik masalasini hal qilishda yoʻl harakati qoidalarini buzganligini aniqlash 

hamda haydovchining harakatlari sodir boʻlgan YTH bilan sababiy bogʻlanishda ekanligini 

aniqlash shart. Haydovchining aybdorligini aniqlashda quyidagilarga eʼtibor qaratiladi: 

- Haydovchining harakatlarida ehtiyotsizlik shaklida ayb mavjudligi; 

- Haydovchining yoʻl harakati qoidalarini buzganligi; 

- Haydovchining harakatlari va sodir boʻlgan YTH oʻrtasida sababiy bogʻlanish 

mavjudligi. 

YTHlarda aybdorlikni belgilash quyidagi huquqiy manbalar asosida amalga oshiriladi: 

- Oʻzbekiston Respublikasi Jinoyat kodeksi (266-modda); 

- Maʼmuriy javobgarlik toʻgʻrisidagi kodeks; 

- “Yoʻl harakati xavfsizligi toʻgʻrisida”gi Qonun; 

- Sud amaliyoti va Plenum qarorlari; 

-Oʻzbekiston Respublikasi Vazirlar Mahkamasining “Yoʻl harakati qoidalarini tasdiqlash 

toʻgʻrisida”gi qarori. 

Aybdorlikni aniqlash nafaqat haydovchining javobgarlikka tortilishi, balki 

jabrlanuvchiga yetkazilgan zararni qoplash, javobgarlikni muqarrarligini taʼminlash nuqtai 

nazaridan ham katta ahamiyatga ega. 

Yaqin qarindoshlar jabrlanuvchi boʻlgan holatlarda aybdorlikni aniqlash muammolari. 

Yaqin qarindoshlar jabrlanuvchi sifatida qatnashgan YTHlarda qator huquqiy va psixologik 

muammolar yuzaga keladi: 

1. Huquqiy jihatdan – qarindoshlik munosabatlari javobgarlikni bekor qilmaydi, qonun 

oldida barcha teng[7]. 

2. Amaliyotda – jabrlanuvchining aybdor haydovchiga yaqin qarindoshligi aybdorlikni 

yoʻqotuvchi asos emas, ammo jazo tayinlashda yengillashtiruvchi holat sifatida baholanmoqda. 

3. Psixologik jihatdan – sodir boʻlgan YTH oqibatida haydovchining yaqin qarindoshi 

ogʻir tan jarohati olishi yoki vafot etishi haydovchining ruhiy holatiga salbiy taʼsir koʻrsatadi. 

Tahlil va natijalar. Oʻzbekiston Respublikasida yoʻl harakati xavfsizligini taʼminlash, 

inson hayoti va sogʻligʻini himoya qilish davlat siyosatining ustuvor yoʻnalishlaridan biri 

hisoblanadi. Shu nuqtai nazardan, yaqin qarindoshlar oʻrtasidagi YTH oqibatlarini huquqiy 

jihatdan toʻgʻri baholash va jazo tayinlashda JKning 7-moddasiga asosan insonparvarlik 

prinsipini qoʻllab aybdor haydovchiga jazo tayinlash dolzarb masala hisoblanadi. Amaliyotda 

yoʻl-transport hodisasi natijasida yaqin qarindoshi vafot etgan boʻlsa, haydovchi tushkunlikka 

tushib qoladi. Bu haydovchiga sodir etgan yoʻl-transport hodisasi uchun jazoday tuyuladi. 

Oʻzbekiston Respublikasi JKning 42-moddasi 2-qismiga asosan «jazo mahkumni axloqan 

tuzatish, uning jinoiy faoliyatni davom ettirishiga toʻsqinlik qilish hamda mahkum, shuningdek 

boshqa shaxslar yangi jinoyat sodir etishining oldini olish maqsadida qoʻllaniladi» deb 

koʻrsatilgan. Toshkent viloyatining tuman-shahar sudlari tomonidan marhum jabrlanuvchi 

aybdor haydovchining yaqin qarindoshi boʻlgan yoʻl-transport hodisalari yuzasidan chiqarilgan 

hukmlari tahlil qilinganda baʼzi aybdor haydovchilarga nisbatan tergov davrida ehtiyot chorasi 

sifatida uy qamogʻi qoʻllanilgan yoki ozodlikni cheklash jazosi berilayotganligi aniqlangan. 

Misol uchun, 2024-yil 7-may kuni JIB Boʻstonliq tuman sudi tomonidan chiqarilgan hukmiga 

koʻra, haydovchi Sherimov Bobur Rustamovichni ukasi I.Sherimov vafot etganligi yuzasidan 

JKning 266-moddasi 2-qismi bilan aybdor deb topilib, unga nisbatan 4 yil muddatga ozodlikni 

cheklash jazosi tayinlangan[8].  Shuningdek, 2025-yil 11-sentyabr kuni JIB Qibray tuman sudi 

tomonidan chiqarilgan hukmiga koʻra, haydovchi Xalilxojayev Olimxoja Artikxojayevichni onasi 

Z.Xalilxoʻjayeva vafot etganligi yuzasidan JKning 266-moddasi 2-qismi bilan aybdor deb topilib, 

unga nisbatan 3 yil muddatga axloq tuzatish ishlari jazosi tayinlangan. Lekin haydovchi 

O.Xalilxoʻjayevga tergov davrida uy qamogʻi ehtiyot chorasi qoʻllanilgan [9]. Ushbu ikkala 

holatlarda sodir etilgan yoʻl-transport hodisasi natijasida haydovchining yaqin qarindoshi vafot 

etganda haydovchiga nisbatan tergov davrida uy qamogʻi ehtiyot chorasi qoʻllanilishi yoki jazo 

sifatida ozodlikni cheklash jazosi qoʻllanilishi insonparvarlik prinsipiga toʻgʻri keladimi degan 

savol tugʻiladi. Chunki yoʻl-transport hodisasi oqibatida haydovchining yaqin qarindoshi ogʻir 

tan jarohati olishi yoki vafot etishi  holatlari haydovchining ruhiy holatiga sezilarli  darajada 

salbiy taʼsir koʻrsatadi. Bu esa haydovchi tomonidan chuqur aybdorlik hissi va ruhiy iztiroblarni 

keltirib chiqarib, ayrim hollarda psixologik jazo sifatida ham talqin qilish mumkin.   

Jinoyat sodir etgan shaxsga nisbatan u axloqan tuzalishi va yangi jinoyat sodir etishining 

oldini olish uchun zarur hamda yetarli boʻladigan jazo tayinlanishi yoki boshqa huquqiy taʼsir 

chorasi qoʻllanilishi kerak. Jazolashdan koʻzlangan maqsadga ushbu Kodeks Maxsus qismining 

tegishli moddalarida nazarda tutilgan yengilroq choralarni qoʻllash orqali erishib boʻlmaydigan 

taqdirdagina ogʻirroq jazo choralari tayinlanishi mumkin» deb koʻrsatilgan. 

III. Xorijiy davlatlar amaliyoti va qiyosiy tahlil 

Qozogʻiston Respublikasi: JK 345-moddasida transport vositalarini boshqaruvchi 

shaxslar tomonidan yoʻl harakati qoidalarini yoki transport vositalaridan foydalanish 

qoidalarini buzish uchun javobgarlik belgilangan, lekin JKning 68-moddasida yoʻl-transport 

hodisasi natijasida ehtiyotsizlik bilan yaqin qarindoshlari yoki turmush oʻrtogʻining oʻlimiga 

sabab boʻlgan holatda haydovchi agar u jabrlanuvchi yoki ariza beruvchi bilan, jumladan 

mediatsiya tartibida yarashsa va yetkazilgan zararni qoplasa, jinoiy javobgarlikdan ozod 

qilinishi mumkin[10]. 

Belorussiya Respublikasi: JK 317-moddasiga koʻra transport vositasini boshqarayotgan 

shaxs tomonidan yoʻl harakati qoidalarini yoki transport vositalaridan foydalanish qoidalarini 

buzilishi, ehtiyotsizlik oqibatida yengil, ogʻir tan jarohati yetkazilishi yoki odam oʻlimiga sabab 

boʻlsa jinoiy javobgarlik belgilangan [11]. Lekin Belorussiya JPKning 26-moddasini  

4-qismiga koʻra JKning 317-moddasi 2-qismida nazarda tutilgan, ehtiyotsizlik orqali 

ogʻir tan jarohati yetkazishga olib kelgan jinoyatlarda, agar ular jabrlanuvchining oila aʼzolari, 

yaqin qarindoshlari yoki u asosli ravishda yaqin deb hisoblaydigan boshqa shaxslar tomonidan 

sodir etilgan boʻlsa, ushbu jinoyat ishi xususiy-ommaviy ayblov ishlari hisoblanadi hamda faqat 

jinoyatdan jabrlangan shaxsning, uning qonuniy vakili yoki yuridik shaxs vakilining arizasi 

asosida qoʻzgʻatilishi belgilab qoʻyilgan [12].   

Turkiya Respublikasi: JKda transport vositalari harakati yoki ulardan foydalanish 

xavfsizligi qoidalarini buzish uchun alohida moddada javobgarlik nazarda tutilmagan, JKning 

85-moddasida ehtiyotsizlik bilan bir insonning oʻlimiga sabab boʻlsa jinoiy javobgarlik 

belgilangan hamda JKning 89-moddasida ehtiyotsizlik bilan boshqa shaxsning badaniga ogʻriq 

yetkazgan yoki uning sogʻligʻi yoki idrok qilish qobiliyati buzilishiga sabab boʻlsa javobgarlik 

belgilangan. Lekin JKning 22-moddasining 6-qismida ehtiyotsiz harakat natijasida yuzaga 

kelgan oqibat aybdorning shaxsiy va oilaviy ahvoli nuqtai nazaridan uni shunchalik darajada 

jabrlanuvchiga aylantirgan boʻlsaki, qoʻshimcha ravishda jazo tayinlashga hojat qolmasa, jazo 

tayinlanmaydi va ongli ehtiyotsizlik holatida esa tayinlanadigan jazo yarmidan oltidan 

birigacha kamaytirilishi mumkinligi koʻrsatilgan [13]. 

Xorijiy davlatlar qonunchiligining qiyosiy tahlili shuni koʻrsatadiki, yoʻl-transport 

hodisalarida ehtiyotsizlik orqali yetkazilgan zarar, ayniqsa yaqin qarindoshlar doirasida sodir 

etilgan holatlarda, jinoiy javobgarlik masalasiga nisbatan bir qator davlatlarda differensial va 

insonparvar yondashuv qoʻllaniladi. 

Jumladan, Qozogʻiston Respublikasi amaliyotida yarashuv instituti va yetkazilgan 

zararni qoplash orqali jinoiy javobgarlikdan ozod qilish imkoniyati nazarda tutilgan boʻlib, bu 

mexanizm taraflar oʻrtasidagi ijtimoiy munosabatlarni tiklashga xizmat qiladi. Belorussiya 

Respublikasi qonunchiligida esa bunday turdagi jinoyatlar ayrim holatlarda xususiy-ommaviy 

ayblov ishlari sifatida baholanib, ish qoʻzgʻatilishi jabrlanuvchi irodasiga bogʻliq qilib qoʻyilgan. 

Turkiya Respublikasida esa aybdor shaxsning oilaviy va shaxsiy ahvoli, shu jumladan u oʻzi ham 

maʼlum darajada jabr koʻrgan holatlar inobatga olinib, jazo tayinlanmasligi yoki 

yengillashtirilishi mumkinligi belgilangan. 

Mazkur yondashuvlar umumlashtirilganda, ularda quyidagi umumiy tendensiyalar 

kuzatiladi: 

– jinoyatning ijtimoiy xavflilik darajasini individual baholash; 

– jabrlanuvchi irodasini ustuvor ahamiyatga ega deb eʼtirof etish; 

– yaqin qarindoshlik munosabatlarini huquqiy baholashda hisobga olish; 

– jazolashdan koʻra, ijtimoiy adolat va kelishuvni taʼminlashga ustuvorlik berish. 

Shu nuqtai nazardan, Oʻzbekiston Respublikasida ham yoʻl-transport hodisalari bilan 

bogʻliq jinoyatlar boʻyicha amaldagi normalarni takomillashtirishda insonparvarlik, adolat va 

proporsionallik tamoyillarini yanada kuchaytirish zarurligi asoslanadi. 

Oʻzbekiston Respublikasi Jinoyat kodeksining 266-moddasi 4-qismini takomillashtirish 

nuqtai nazaridan, yaqin qarindoshlar ishtirokida sodir etilgan yoʻl-transport hodisalariga 

nisbatan jazo qoʻllash masalasi alohida huquqiy yondashuvni talab qiladi. Amaldagi 

qonunchilikda mazkur turdagi ijtimoiy munosabatlarni tartibga solishda insonparvarlik 

tamoyilini kuchaytirish zarurati kuzatiladi. 

Shu munosabat bilan, agar yoʻl-transport hodisasi natijasida jabrlanuvchi shaxs yoki 

uning qonuniy vakili tomonidan haydovchiga nisbatan daʼvo mavjud boʻlmasa, ayniqsa ular 

oʻrtasida yaqin qarindoshlik munosabatlari mavjud boʻlgan hollarda, jinoiy javobgarlikning 

qatʼiy jazo choralari — jumladan, ozodlikni cheklash yoki ozodlikdan mahrum qilish kabi 

sanksiyalarni qoʻllamaslik maqsadga muvofiq hisoblanadi. 

Bunday yondashuv, bir tomondan, jinoyat huquqidagi adolat va insonparvarlik 

prinsiplarini taʼminlashga xizmat qilsa, ikkinchi tomondan, oilaviy munosabatlar doirasida 

yuzaga kelgan mojarolarni keskinlashtirmaslik va ularni ijtimoiy jihatdan yumshatishga 

qaratilgan. Shuningdek, mazkur holatda davlatning jazolash funksiyasidan koʻra, ijtimoiy 

kelishuv va taraflarning irodasini inobatga olish ustuvor ahamiyat kasb etadi. 

Shu bois, Oʻzbekiston Respublikasi Jinoyat kodeksining 266-moddasi 4-qismini quyidagi 

mazmunda toʻldirish maqsadga muvofiq: yaqin qarindoshlar ishtirokida sodir etilgan yoʻl-

transport hodisalarida, agar jabrlanuvchi yoki uning qonuniy vakili tomonidan haydovchiga 

nisbatan daʼvo bildirilmagan boʻlsa, ozodlikni cheklash va ozodlikdan mahrum qilish jazolari 

qoʻllanilmaydi. 

Xulosa va takliflar. Yuqorida amalga oshirilgan tahlillar shuni koʻrsatadiki, yoʻl-

transport hodisalari bilan bogʻliq jinoyatlarda, ayniqsa yaqin qarindoshlar oʻrtasida sodir 

etilgan holatlarda, jinoiy javobgarlikni belgilash va jazo tayinlash masalalariga nisbatan 

differensial, adolatli hamda insonparvar yondashuvni taʼminlash alohida ahamiyat kasb etadi. 

Shu nuqtai nazardan, milliy qonunchilikni takomillashtirish maqsadida quyidagi ilmiy-amaliy 

takliflarni ilgari surish mumkin: 

1. Qarindoshlik munosabatlarining huquqiy ahamiyatini qayta baholash. Jinoyat 

huquqida qarindoshlik munosabatlarini aybdorlikni istisno etuvchi (yaʼni jinoiy javobgarlikni 

bartaraf etuvchi) holat sifatida emas, balki jazoni individuallashtirishga xizmat qiluvchi muhim 

omil sifatida baholash maqsadga muvofiq. Bu yondashuv jinoyatning ijtimoiy xavflilik darajasi, 

shaxsning aybi va uning shaxsiy holatlari oʻrtasidagi mutanosiblikni taʼminlashga xizmat qiladi. 

Shu bilan birga, mazkur omil sud tomonidan jazo tayinlashda yengillashtiruvchi holat sifatida 

inobatga olinishi lozim.  

2. Yaqin qarindoshlar ishtirokidagi yoʻl-transport hodisalarini alohida statistik hisobga 

olish. Amaliyotda mazkur toifadagi ishlarning alohida hisobga olinmasligi ularning huquqiy 

tabiati va ijtimoiy xususiyatlarini chuqur tahlil qilish imkonini cheklaydi. Shu bois, yaqin 

qarindoshlar ishtirokida sodir etilgan yoʻl-transport hodisalarini alohida statistik kategoriya 

sifatida yuritish maqsadga muvofiq. Bu esa kelgusida qonunchilikni takomillashtirish, 

profilaktik chora-tadbirlarni ishlab chiqish va huquqni qoʻllash amaliyotini samarali tashkil 

etish uchun zarur empirik bazani shakllantiradi.  

3. Jinoyat kodeksiga qoʻshimcha normalar kiritish orqali jazo siyosatini liberallashtirish. 

Oʻzbekiston Respublikasi Jinoyat kodeksiga tegishli qoʻshimcha va oʻzgartishlar kiritib, agar 

yoʻl-transport hodisasi natijasida jabrlanuvchi shaxs aybdor haydovchiga yaqin qarindosh 

boʻlsa va u (yoki uning qonuniy vakili) tomonidan daʼvo bildirilmagan boʻlsa, aybdorga nisbatan 

ozodlikni cheklash va ozodlikdan mahrum qilish jazolarini qoʻllamaslikni nazarda tutuvchi 

normani Oʻzbekiston Respublikasi Jinoyat kodeksiga kiritish maqsadga muvofiqdir. Mazkur 

norma, bir tomondan, insonparvarlik va adolat tamoyillarini taʼminlasa, ikkinchi tomondan, 

oilaviy munosabatlar doirasida yuzaga kelgan ijtimoiy nizolarni yanada chuqurlashtirmaslikka 

xizmat qiladi.  

Taklif etilgan yondashuvlar jinoyat qonunchiligini liberallashtirish, jazoni 

individuallashtirish mexanizmlarini kuchaytirish va insonparvarlik tamoyillarini amaliyotga 

keng joriy etishga qaratilgan. Bu esa, oʻz navbatida, huquqni qoʻllash amaliyoti samaradorligini 

oshirish, fuqarolarning huquq va qonuniy manfaatlarini muvozanatli himoya qilish hamda 

jamiyatda ijtimoiy adolatni taʼminlashga xizmat qiladi. 

